
Defnyddio fideo: Y Nadolig - Geni Iesu

Mathew 1: 18-24
Bydd angen lawrlwytho’r fideo o adran fideos www.beibl.net, a chael sgrin a sain er mwyn ei ddangos i’r gynulleidfa.

........
· Mae diwrnod Nadolig yn agosáu. Mae’r siopau yn llawn o gardiau Nadolig, cracyrs a thinsel. Mae rhai wrthi’n sgwennu rhestr i Siôn Corn ac mae rhai’n wrthi’n sgwennu rhestr o fwydydd gwahanol i’w prynu ar gyfer y “Diwrnod Mawr”!
· Mae’ r Nadolig yn gallu bod yn amser cyffrous – gyda plant a phobl hŷn yn edrych ymlaen i dderbyn anrhegion Nadolig. Mae pawb wrth eu bodd yn rhwygo’r papur lapio i gael gweld pa anrheg sy’n cuddio o dan y papur lliwgar.
· Mae derbyn syrpreis yn gallu bod yn grêt! Ydych chi erioed wedi derbyn anrheg oeddech chi ddim yn ei ddisgwyl? Rhywbeth hyd yn oed yn well na beth oedd ar eich rhestr? Ydych chi wedi derbyn anrheg oedd yn syrpreis go iawn?

· Mae hanes geni Iesu yn y Beibl yn llawn syrpreisys! Gwyliwch y fideo yma i weld be ddigwyddodd i Joseff:-   
Er gwybodaeth, dyma eiriau’r fideo:

Dyma ddigwyddodd pan gafodd Iesu Grist ei eni.
Roedd ei fam Mair, wedi dyweddïo i Joseff o deulu’r Brenin Dafydd.
Ond, cyn iddyn nhw briodi, dyma hi’n darganfod bod Ysbryd Glân Duw wedi ei gwneud hi’n feichiog. Roedd Joseff yn ddyn da a charedig, a doedd o ddim eisiau codi cywilydd ar Mair yn gyhoeddus, felly roedd yn ystyried yn dawel i ganslo’r briodas. Tra roedd Joseff yn meddwl am hyn, cafodd freuddwyd a gwelodd angel Duw yn dweud wrtho,
 “Joseff, yr Ysbryd Glân sydd wedi gwneud Mair yn feichiog. Mae’n iawn i ti ei phriodi hi.”
Ar ôl i’r babi gael ei eni, rho’r enw Iesu iddo, am mai ef fydd yn achub y bobl o’u pechodau. Daeth addewid Duw drwy ei broffwyd yn wir, “Bydd merch ifanc sy’n wyryf yn feichiog ac yn cael mab. Bydd y plentyn yn cael ei alw’n Immanuel, sef, ‘Mae Duw gyda ni’.” Pan ddeffrodd Joseff, gwnaeth beth roedd angel Duw wedi ei ddweud wrtho. Priododd Mair, ond chafodd e ddim rhyw gyda hi nes i’w mab gael ei eni.
· Dyna syrpreis gafodd Joseff! Roedd o’n cysgu’n braf pan ddaeth angel Duw i siarad ag o! 

· Roedd gweld angel yn ddigon o syrpreis, ond d’weodd yr angel bod y babi bach newydd yn blentyn arbennig iawn – yn Fab Duw.

Dyna syrpreis enfawr arall i Joseff!
· Clywodd Joseff fod y babi bach am gael ei alw’n Emaniwel, sef, ‘Mae Duw gyda ni’. Roedd Duw ei hun am fyw ar y ddaear fel baban bach, a Joseff oedd am gael y fraint o edrych ar ei ôl!
· Druan o Joseff! Cafodd lot o syrpreisys y noson honno. Ond, roedd y cyfan oll yn newyddion da iawn. 
· Amser i gofio am Y Newyddion Da ydy’r Nadolig. Mae’r Nadolig yn amser i ni gofio am gariad Duw tuag at y byd – dyma adnod o’r Beibl sy’n dweud wrthyn ni am gariad Duw, ac am bwysigrwydd y babi bach newydd:
“Ydy, mae Duw wedi caru'r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol. [Ioan 3:16]

· Gobeithio y gwnawn ni gofio am Iesu, yr Emaniwel, dros gyfnod y Nadolig.
Gweddïwn: Ein Tad, diolch i ti am y syrpreis gafodd Joseff. Diolch am y babi bach sbesial a anwyd ym Methlehem. Helpa i ni gofio mai Mab Duw oedd Iesu, a’i fod o wedi byw ar y ddaear fel person cyffredin. Helpa ni i gofio am ei gariad tag aton ni, ac helpa ni i’w drystio Ef. Amen.

